
Ni nani anayeweza kuwa dhalimu kuliko yule anayemtungia uongo MwenyeziMungu au yule anayesema kuwa anapokea wahyi ilihali hakuna chochote kilichoteremshwa kwake-AlQuran.

                                Uzushi, Uwongo na Ghiliba

                                 Mfululizo wa Uzushi Na.2

Uongo kuhusu Qur’an Tukufu na Hadith
                                    (Na Dkt. Rashid)
Mirza Ghulam Ahmad Qadian (MGAQ) kadai hivi:
“Naapa kwa Mungu mimi ninaamini funuo hizi kama vilevile ninavyoamini Qur’an na Vitabu vingine vilivyotoka kwa Mungu, na kama ninavyoitakidi kuwa Qur’an Tukufu ni neno la hakika na kamili la Mungu, ndivyo hivyo hivyo ninavyoamini kuwa wahyi unaoniteremkia ni neno la Mungu.” (Haqiiqatul Wahi uk.211, Roohani Khazain juz.22 uk.220)
“ ‘wa maa untiqu unil hawa in huwa illa wahun yuuha’-naye hasemi chochote kwa matamanio yake, bali chochote mnachokisikia ni wahyi wa Mungu.” (Arba’iin Na.3,Roohani Khazain juz.17.u.426-427)
“Bila shaka Mungu haniachi na kosa hata kidogo, hata kwa mpepeso wa jicho; Naye hunikinga na kila kosa na hunikinga na njia za mashetani.” (Nur ul Haq Ukurasa wa Mwisho, Roohani Khazain juz.8 uk 372)
“ ‘Kullama qultu qultu min amrahuu,  wa maa fa’altu un amrii, wa maa aftaraitu ‘alaa Rabbi al’Alaa’-Chochote ambacho nimekisema, nimekisema kwa amri Yake (Mungu) na sijafanya chochote kwa matamanio yangu na sijamtungia chochote Mola wangu.” (Mawahibur Rahman uk.3 Roohani Khazain juz.19 uk.221)
Kauli hizi za Mirza Ghulam Ahmad Qadiani ziko wazi kabisa. Chochote alichofanya au kukisema, chochote alichoandika, Vitabu vyake 83 vya ajabu-ajabu, juzuu 10 za Mafuuzaat pamoja na makusanyo ya funuo zake yaitwayo Tadhkirah, na juzuu 3 za Makusanyo ya Matangazo zote zinatoka moja kwa moja kwa Mungu kwa mujibu wake mwenyewe. Nina hakika kuwa Ahmadi/Makadiani/Walahori watakubaliana nami juu ya jambo hili.
Hii ni makala ya pili katika mfululizo huu wa mambo ya uzushi na uongo ya MGAQ. Mifano michache tu inanukuliwa hapa.
	“...lakini inathibitika kutokana na Qur’an na Biblia kuwa Wayahudi walimkataa Issa (as) ambapo katika kuwabadili watu daraja lake lilikuwa la chini kabisa miongoni mwa Manabii wote.” (Brahiin Ahmadiyya sehemu ya 5, Roohani Khazain juz.21 uk.48)

	Maoni: Tafadhali tuonesheni wapi Qur’an Tukufu inasema kuwa Nabii Issa ibn Maryam (as) (ma’azAllah) alikuwa wa daraja la chini kabisa miongoni mwa Manabii. Huku ni kumsingizia uongo MwenyeziMungu.


	“....hivyo mtu ambaye katajwa katika Qur’an Tukufu kama KHATAM-ul-KHULUFA, mtu huyo huyo katajwa katika Hadith kama MASIIH MUWUUD....” (Malfuuzaat juz.10 uk.265)
 

	Maoni: Huu nao tena ni uongo mtupu wa Mirza Ghulam, hakuna aya hiyo katika Qur’an Tukufu

	“....Mtume Mtukufu (saw) aliulizwa kuwa Qiyama kitakuja lini, akajibu kuwa miaka 100 kuanzia leo Qiyama kitamjia kila mwanadamu...” (Izala-e-Auham, Roohani Khazain juz. 3 uk.227)

	Maoni: Hakuna Hadith kama hiyo ya Mtume (saw). Ni uongo uliokosa haya wa kumsingizia Mtume Mtukufu (saw)

	“Hadith Kadhaa zimethibitisha kuwa umri wa jamii ya mwanadamu ni miaka 7000, ambapo Adam wa mwisho, mithili ya Adam wa kwanza, alitazamiwa kuzaliwa mwishoni mwa miaka 6000 ambayo ni sawa na siku  ya sita, hivyo, ni mimi niliyezaliwa..” (Izala-i-Auham, Roohani Khazain juz.3 uk.475)

	Maoni: Uongo mtupu huu wa kusingizia Qur’an na Hadith

	“Mungu alimuumba Adam katika siku ya sita Ijumaa  wakati wa Sala ya Alasiri. Taurat, Qur’an na Hadith zimethibitisha hili...” (Brahiin-i-Ahmadiyya sehemu ya 5, Roohani Khazain juz. 21 uk. 260)

	Maoni: Kwa mara nyingine tena huu ni uwongo wa wazi usio na haya wa kusingizia Qur’an na Hadith.

	“Mimi ni yule mtu ambaye katika wakati wangu, kwa mujibu wa bishara ya Manabii wote na bishara ya Qur’an Tukufu, Tauni ilisambaa katika nchi hii kuliko kawaida. (Tazkirahtu Shahdatain, Roohani Khazain juz.20 uk.36)

	“....katika Sahih Bukhari na Sahih Muslim na katika Biblia na vitabu vya Daniel na Manabii wengine, popote pale ambapo mimi nimetajwa, neno ‘Nabii’ limetumika kwa ajili yangu na katika vitabu vya Manabii wengine kadha wa kadha, neno ‘Malaika’ limecomoza kwa tamathali, ambapo katika kitabu chake Nabii Daniel kaniita Mikail.....” (Arba’iin Na.3, Roohani Khazain juz.17 uk.413 tanbihi)

	Maoni: Njozi ya Mirza inakwenda harijojo. Hii imezidi kipimo. Kweli mtu huyu ana akili timamu jamani?


Natoa changamoto kwa Makadiani/Ahmadia wote waoneshe rejea hizi katika Qur’an na Hadith. Haya ni mambo ya uongo mtupu ya MGAQ.
Mtu huyu kajihukumu mwenyewe sawasawa pale aliposema
“Laana ya Mungu iwe juu ya wale watu wasemao uwongo. Mtu anapoiweka kando heshima, basi anaweza kubwabwaja vyovyote atakavyo, nani wa kumzuia.” (Aijaz-i-Ahmad, Roohani Khazain juz. 19 uk.109)
Wa maa alainaa il-al Balaagh-wajibu wetu si mwingine ila ni kufikisha (ukweli)

